
in memoriam

Đuro Tošić 
Između Sarajeva i Beograda 

(1.10. 1946, Žljebovi, Sokolac-6.2. 2019, Beograd)

Poslije kraće i teške bolesti u Beogradu je u 73. godini preminuo istaknuti histo-
ričar srednjovjekovne bosanske historije Đuro Tošić. Studij historije završio je na 
Odsjeku za historiju Filozofskog fakulteta Univerziteta u Sarajevu. Na istom Fa-
kultetu je zaposlen i u radnom odnosu, u nastavnom procesu, razvojnoj liniji od 
asistenta do profesora, proveo je dvije decenije (1971-1992). Do penzionisanja je 
radio u Istorijskom insitutu u Beogradu (1992-2013). Kao nastavnik gostovao je i 
na fakultetima u Banjoj Luci i Palama. Bio je član ANU Republike Srpske (2008). 
Magistrirao je (Bosanska država u vrijeme vladavine kralja Dabiše, 1976) i doktori-
rao (Trg Drijeva u srednjem vijeku, 1982) na Filozofskom fakultetu Univerziteta u 
Beogradu pod mentorskom palicom akademika Sime Ćirkovića. 

Stručne istraživačke napore Đuro Tošić usmjeravao je uglavnom prema neobjav-
ljenoj građi Državnog arhiva u Dubrovniku, a svoje radove posvećivao je privrednoj 
i društvenoj historiji srednjovjekovne bosanske države. Važnijim ostvarenjima, te-
meljenim na izvorima prvog reda, pripadaju monografije posvećene trgu Drijeva, 
zemlji Travuniji i župi Dabar. U časopisima i zbornicima objavio je veći broj zapa-
ženih, produktivnih i afirmiranih radova trajne kvalitete. Učestvovao je na brojnim 
naučnim sastajanjima, te djelovao u različitim redakcijama i komisijama posveće-
nim proučavanju historije.

Zajedno sa kolegama i profesorima Desankom Kovačević-Kojić, Markom 
Šunjićem i Dubravkom Lovrenovićem činio je osnovicu medievalistike po kojoj  
se sarajevski naučni krug prepoznavao. Naučno djelovanje nastavio je u beogradskom 
naučnom miljeu, sa Ružom Ćuk, Maricom Malović-Đukić, Tiborom Živkovićem i 

drugima u radionici srednjovjekovlja, Istorijskom institutu, produžavajući interes 
za historiju srednjovjekovne Bosne. Tošićeva biografija, obilježena sa dva vakta, sa 
dvije raznovrsne polovine radnog vijeka, postavljene između Sarajeva i Beograda, 
ujedinjena je u proučavanju historije srednjovjekovne Bosne. 

Esad Kurtović


